
Эчтәлек

I. Нәрсә ул элементар кисәкчек?
II. Позитронны ачу. Антикисәкчекләр.
I.
Грек философы Демокрит тагы да ваграк өлешләргә бүленми торган иң садә кисәкчекләрне атомнар дип атаганда (атом сүзенең бүленмәс дигән мәгънәдә булуын исегезгә төшереп китик), ихтимал, аңа принципта бөтенесе дә әллә ни катлаулы булып тоелмагандыр. Төрле әйберләр, үсемлекләр, хайваннар бүленми һәм үзгәрми торган кисәкчекләрдән торалар. Дөньяда без күрә торган үзгәреш-әверешләр - атомның урын күчүе генә. Дөньяда бөтенесе дә агып, үзгәреп тора, фәкать атомнарның гына асылы үзгәрми.
Ләкин XIX гасыр азакларында атомнарның катлаулы төзелгән булуы ачылды һәм атомның бер өлеше булган электрон аерып алынды. Аннары, инде XX гасырга чыккач, атом төше составына керә торган кисәкчекләр - протон белән нейтрон ачылды. Баштарак ул кисәкчекләргә дә нәкъ Демокрит атомнарга караган кебек карадылар: аларны бүленми торган һәм башлангыч асыллары үзгәрми торган дип, галәмне төзегән нигез ташлары дип санадылар.
Ләкин кызыктыргыч гади тоелган мондый хәл озакка бармады. Барысы да күп тапкыр катлаулырак булып чыкты. Үзгәрми торган кисәкчекләрнең бөтенләй булмавы беленде. Хәзерге вакытта кайсы кисәкчекнең чынлап та элементлар дип аталырга лаек булуы бөтенләй билгесез; теге яки бу кисәкчекне элементлар рәтенә кертә торган критерий да билгеле түгел.
Чыннан да, элементар дигән сүзнең мәгънәсе ике төрле. Бер яктан, элементар дигәннән без үзеннән-үзе аңлашыла торган, гади бер нәрсәне анлыйбыз. Икенче яктан исә, элементлар дигәннән әйберләрнең асыл нигезен тәшкил иткән нәрсә анлашыла (субатом кисәкчекләрне нәкъ шушы мәгънәдә элементар дип йөртәләр).
Хәзерге вакытта билгеле булган элементар кисәкчекләрне Демокритның үзгәрмәс атомнарына охшаш дип санарга түбәндәге гади генә бер факт комачаулый. Бер генә кисәкчек тә мәңгелек түгел. Хәзер элементар дип йөртелә торган кисәкчекләрнең күбесе, хәтта читтән теге яки бу тәэсир булмаганда да, секундның ике миллионынчы өлешеннән дә озак яши алмый. Бәйсез нейтрон (атом төшеннән читтәге нейтрон) уртача 16 минут яши.
Фәкать дүрт кисәкчек - фотон, электрон, протон һәм нейтрино - әгәр дә алар бөтен дөньяда бер ялгызы гына була алсалар, үзгәрешсез сакланып тора алырлар иде.
Электрон белән протоннарның бик хәтәр туганнары - позитрон белән антипротоннар бар. Алар белән бәрелешкәндә бу кисәкчекләр үзара юк итешәләр һәм яңа кисәкчекләр барлыкка килә.
Өстәл лампасы чыгарган фотон 10-8 с тан да озак яшәми. Бу аңа китап битенә килеп, шунда йотылыр өчен җитәрлек вакыт.
Башка кисәкчекләр белән ифрат дәрәҗәдә зәгыйф тәэсирләшә торган нейтрино гына мәңге яши диярлек. Ләкин башка кисәкчекләр белән бәрелешкәндә, гәрчә андый хәлләр сирәк булса да, нейтрино һәлак була.
Шулай итеп, безнең гел алмашынып тора торган дөньябызда үзгәрешсез нәрсәне бертуктаусыз эзләүче галимнәр ныклы «гранит ташка» түгел, бәлки «йомшак ком»га басып торалар.
Барлык элементлар кисәкчекләр дә бер-берсенә әвереләләр, һәм бу үзара әверелешләр - аларның яшәвендә иң мөһим факт.
Күрәсең, без инде материя төзелешнең нигезенә төшеп җиткәнбездер, ләкин ул нигез һич тә мәңге катып калган нәрсә түгел, ә бәлки бик катлаулы һәм бертуктаусыз рәвешен үзгәртеп тора.
Элементлар кисәкчекләр инде тагы бүлгәләнә алмый, ләкин аларның үзлекләре бетмәс-төкәнмәс. Электрон ачылу белән үк, аның үзлекләренең бетмәс-төкәнмәс булуы В.И. Ленин күрсәткән иде.
Безне болай дип уйларга мәҗбүр иткән сәбәп түбәндәгечә. Әйтик, бездә электронның нинди дә булса башка субэлементар кисәкчекләрдән тору-тормавын тикшерергә табигый бер теләк туды, ди. Электронны кисәкләргә аерыйк дисәк, безгә нәрсә эшләргә кирәк? Моның ысулы берәү генә. Пластмасса уенчык эчендә ниләр булганын белү өчен кечкенә бала нинди ысул кулланса, әлеге ысул да шуннан гыйбарәт: бик нык сугып карарга кирәк.
Билгеле инде, электронга чүкеч белән суга алмыйсың. Моның өчен гаять зур тизлек белән очып баручы икенче бер электроннан яисә тизлекле башка төрле элементлар кисәкчектән файдаланырга мөмкин.
Хәзерге заман тизләткечләре корылмалы кисәкчекләргә яктылык тизлегенә бик якын булган тизлекләр бирә алалар.
Үтә зур энергияле кисәкчекләр бәрелешкәндә ниләр була соң? Алар состав өлешләр дип әйтерлек ниндидер вак кисәкләргә вакланмыйлар. Юк, алар элементар кисәкчекләр исемлегенә моңа кадәр дә теркәлгән яңа кисәкчекләр генә хасил итәләр. Бәрелешкән кисәкчекләрнең энергиясе зуррак булган саен, яңа туган кисәкчекләр күбрәк һәм авыррак була. Бу исә тизлек артканда кисәкчекләрнең массасы артудан шулай килеп чыга. Массалары арткан теләсә кайсы бер пар кисәкчектән, принципта, бүгенге көнгә билгеле булган барлык кисәкчекләрне алырга мөмкин.
Бик күп яңа элементар кисәкчекләр - пионнар барлыкка килә. Тизләткечтә хасил ителгән релятивистик төшләрне бәрелештерүнең мондый реакцияләре дөньяда беренче тапкыр 1976 елны Дубна шәһәрендә Атом төшләрен тикшерү буенча берләшкән институтның зур энергияләр лабораториясендә А.И. Балдин җитәкчелегендә тормышка ашырылды. Электрон сүрүен югалткан төшләр углерод атомнарын лазер нуры ярдәмендә ионлаштыру юлы белән алынган.
Әлегә без ирешә алмаган зур энергияле кисәкчекләр бәрелешкән чакта хәзергә билгесез булган ниндидер яңа кисәкчекләр дә туарга мөмкин, әлбәттә. Ләкин моннан гына эшнең асылы үзгәрми. Бәрелешү вакытында туган яңа кисәкчекләрне «ана» кисәкчекләрнең бер өлешләре дип карарга һич тә ярамый.
Әгәр тизләтсәң, «бала» кисәкчекләр, табигатьләрен үзгәртмичә, фәкать массаларын гына арттырып, үз чиратларында бәрелешкән вакытта, үзләрен тудырган «әниләренә» су тамчылары кебек охшаган берничә кисәкчек һәм, өстәвенә, тагы бик күп кисәкчекләр тудырырга мөмкин.
II.
Электронга иш кисәкчек - позитрон - булырга тиешлеген инглиз физигы П. Дирак 1931 елда теоретик юл белән алдан әйткән иде. Шул ук вакытта Дирак, позитрон белән электрон очрашканда һәр ике кисәкчек тә юкка чыга (аннигиляцияли) һәм зур энергияле фотоннар тудыра, дип әйтеп куйды. Кире процесс булып, парлы электрон-позитрон туарга да мөмкин. Мәсәлән, җитәрлек кадәр зур энергияле фотон төш белән бәрелешкәндә шундый хәл була (фотонның массасы шул вакытта туган кисәкчекләрнең тикторыш массалары суммасыннан зуррак булырга тиеш).
Элементлар кисәкчекләр арасында барган реакцияләрдә бер кисәкчекләрнең юкка чыгуы һәм икенчеләренен барлыкка килүе иске кисәкчекләрне төзегән өлешләрнең яна комбинациясе генә булмыйча, чын әверелеш булуы нәкъ менә пар электрон-позитрон аннигиляцияләгән вакытта ачык күренә. Һәр ике кисәкчекнең тикторыш хәлендә билгеле бер һәм электр корылмасы бар. Ә бу вакытта туган фотоннарның корылмасы да, тикторыш массасы да юк, чөнки алар хәрәкәтсез хәлдә яши алмый.
Электрон белән позитронның бергәләп тууын һәм аннигиляцияләвен ачу үз вакытында чын мәгънәсендә сенсация булды. Ул заманнарда әле берәү дә атомнарны төзүче ин мөһим материал булган электронны, иң өлкән кисәкчекләрнең берсен, шулай мәңгелек булмас дип уйлап та карамаган иде. Соңыннан башка барлык кисәкчекләрнең дә антикисәкчек ишләре табылды. Теләсә кайсы кисәкчек үзенең антикисәкчеге белән очрашканда алар аннигиляцияли, ягъни ике кисәкчек тә, нурланыш квантларына әверелеп, кисәкчек буларак юкка чыга, шуңа күрә антикисәкчекләр каршы куела.
Әле күптән түгел генә антипротон белән антинейтрон ачылды. Антипротонның электр корылмасы тискәре. Хәзер инде шунысы билгеле: пар кисәкчек - антикисәкчек һәм аларның аннигиляцияләве бер электрон белән позитронга гына хас нәрсә түгел.
Төшләре антинуклоннардан, ә сүрүләре позитроннардан торган атомнар антиматдә тәшкил итәләр. 1971 елда СССРда беренче тапкыр антигелий алынды.
Антиматдә белән матдә аннигиляцияләгәндә тикторыш энергиясе хасил булган нурланыш кисәкчекләренең кинетик энергиясенә әверелә.
Тикторыш энергиясе - бөтен Галәмдә иң нык концентрацияләнгән һәм иң зур энергия резервуары ул.
Һәм бары тик аннигиляция вакытында гына ул тулысынча бүленеп чыгып, башка төр энергияләргә әверелә. Шуна күрә антиматдә - иң камил энергия чыганагы, ин күп калорияле «ягулык». Кешелек дөньясы кайчан да булса бу ягулыктан файдалана алырмы әлегә моны әйтүе кыен.

